
					ఈ పుట అచ్చుదిద్దబడ్డది
మాంధాతృఁడు సకలవిద్యలు నేర్చుట

	క.	
కాలోపనీతుఁ డై భూ, పాలతనూభవుఁడు గురునిపాలం బ్రచుర

వ్యాలోలకాకపక్ష, శ్రీలక్షితుఁ డగుచు నభ్యసించెన్ విద్యల్.

	క.	
మందానిలుచే నలరుల, కందులఁ గని తావు లెల్లఁ గైకొనునళిమా

డ్కిం దగుగురువశమున నృప, నందనుమతి శాస్త్రవాసనలఁ దూఁకొనియెన్.

	సీ.	
తూఱిబాల్యంబు వోఁ ద్రోచి ప్రాయంబు వె, ట్టినకవాటంబుఁ బాటించె నురము

జయరమాలంబనశాఖ లై బాహువు, లాజానుదైర్ఘ్యంబు నధిగమించె

వదనచంద్రునిఁ జొచ్చి బ్రదికెడు చీఁకట్ల, గతి నవశ్మశ్రురేఖలు జనించె

నర్థిదైన్యములపై నడరుకెంపునుబోలె, నీక్షణాంచలముల నెఱ్ఱ దోఁచె



	 







	గీ.	
సుందరత్వమునకుఁ జో టిచ్చి తాసంకు, చించె ననఁగఁ గడుఁ గృశించె నడుము

జనవరాత్మజునకు సకలలోకోత్సవా, పాది యైనయౌవనోదయమున.

యువనాశ్వుఁడు మాంధాతకుఁ బట్టముఁ గట్టుట

	క.	
యువనాశ్వుఁ డంతనాత్మజు, యువభావంబునకు హర్ష మొదవఁగ నొకనాఁ

డు వసిష్ఠానుమతిన్ వై, భవమున నభిషిక్తుఁ జేసి పట్టముఁ గట్టెన్.

	క.	
శుభవేళ యుక్తవిధిమై, విభుఁ డగురాకొమరుతోడ విశ్వంభర దా

నభిషిక్త యగుచు సాత్విక, విభవమునఁ జెమర్చియున్నవిధమునఁ బోలెన్.

	సీ.	
శంఖకాహళవేణుఝల్లరీపణవాది, వారిత్రనాదంబు లాదరించి '

నృపగణోపాయనాన్వితసింధుఘోటక, ఘీంకారహేషలఁ గేలినేలి

చామరగ్రాహిణీశయకుశేశయమణి, కంకణక్రేంకృతి గారవించి

జయజీవముఖబహుస్వస్తిప్రశస్తివి, ప్రాశీర్నినాదంబు ననుమతించి



	 







	గీ.	
విభుతమైఁ బేర్చి యువనాశ్వవిభునికూర్మి, పట్టి పట్టాభిషేకవైభవమునందుఁ

బ్రణమదుత్పతదపనిభృన్మణికిరీట, కోటికోటీవిభూషణాకులరవంబు.

	ఉ.	
పాయు తొలంగు మోసరిలు పా పద మంచు మహారవంబుగా

నాయతవేత్రహస్తు లఖిలావనిపాలకులన్ ఒరాబరుల్

సేయఁగఁ బొల్చె ఫాలగతచిత్రవినిర్మలభర్మపట్టికా

శ్రీయుతుఁ డై కుమారకుఁడు సింహగణాంకితభద్రపీఠికన్.

	గీ.	
మణిమయం బైనయారాజమౌళిమౌళి, చిత్రరుచి నొప్పె ధవళాతపత్ర మపుడు

హాటకాచలశృంగశృంగాటకాగ్ర, విభ్రమచ్ఛుభ్రశరదభ్రవిభ్రమమున.

	మ.	
అమరీవిభ్రమరీతిలోలనయనాహస్తాబ్జదోధూయమా

నమణీదండకచామరాగ్రపవమానస్యందనాందోళన

		 ఈ పేజీలో చివరి మార్పు 12 సెప్టెంబరు 2022న 16:50కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

